Athruithe taobh amuigh den traidisiún
B’fhéidir ceann de na rudaí is suimiúla sa cheol traidisiúnta le blianta beaga anuas ná na tionchair atá ag teacht isteach ó chultúir agus ó stíleanna ceoil eile.  Thóg an ceol na tionchair seo isteach ach is féidir an traidisiún Gaelach a aithint go láidir go fóill.

Roimh an 20ú céad ba bheag ceoltóir traidisiúnta a bhí ábalta ceol a léamh, agus de ghnáth d’fhoghlaim na ceoltóirí an ceol ó chluais.  Mar a chonaic muid leis na bailitheoirí, go minic ba iad na daoine a raibh traenáil acu sa cheol clasaiceach a bhreac síos an ceol traidisiúnta cionn is nach raibh aon cheoltóir traidisiúnta ábalta é sin a dhéanamh.  Ach de réir a chéile tá níos mó ceoltóirí traidisiúnta ábalta ceol a léamh agus a scríobh.  Ní chloíonn na ceoltóirí traidisiúnta le córas amháin nodaireachta ach oiread - is féidir leo tonic solfa a úsáid (d, r, m….) nó litreacha (C, D, E…..) nodaireacht grafach (áit a léirítear an uirlis ar an leathanach) nó nodaireacht uimhriúil (nuair a chuirtear na méaracha in iúl trí uimhreacha a úsáid, agus ar ndóigh is minic na laethanta seo ceoltóirí traidisiúnta ag úsáid cliathnodaireachta cosúil le ceoltóirí clasaiceacha.
ii.  Foilsiú an cheoil scríofa
Tosaíodh ar an cheol a fhoilsiú le Capt. Francis O’Neill i Chicago ag tús an chéid seo caite.  Mar gheall ar na bailiúcháin mhóra den cheol a rinneadh tá réimse an-leathan ceoil ar fáil a bheadh caillte ach gur fhoilsíodh é.  Chomh maith leis seo cuidíonn foilsiú an cheoil leis na foinn a choinneáil mar a bhí gan iad a athrú barraíocht - rud a tharlaíonn i gcónaí nuair nach bhfuil siad scríofa síos.

iii.  Múineadh an cheoil

Roimhe seo go minic d’fhoghlaim na ceoltóirí traidisiúnta ó cheoltóir a bhí ina chónaí  in aice leo faoin tuath.  Ní bhíodh ranganna foirmeálta ann agus ní bhíodh sé praicticiúil níos mó ná duine amháin a bheith ag foghlaim ag an am.  Ach inniu, ó tharla go bhfuil nodaireacht ar eolas ag an mhúinteoir agus ag na daoine atá ag foghlaim, tá sé i bhfad níos fusa grúpaí móra a bheith ag foghlaim le chéile, mar a tharlaíonn le ranganna a chuireann Comhaltas ar fáil.  Caithfear cuimhniú áfach, go bhfoghlaimítear ó chluais go fóill le tacaíocht an cheoil scríofa.  Ní bhítear ag brath go hiomlán ar an nodaireacht.

iv.  Grúpaí

[image: image2.wmf]Roimhe seo ba ghnách le daoine seinm ina n-aonar nó le grúpaí beaga neamhfhoirmeálta.  Sa chéad seo áfach, tá de nós ag seinnteoirí traidisiúnta seinm le chéile i mbannaí.  Tógadh an smaoineamh seo ó na bannaí snagcheoil a bhí coitianta i Meiriceá.  Cuireann sé seo borradh breise leis an cheol agus leis an taitneamh sóisialta a bhaintear as a bheith á sheinm.
v.  Bannaí Céilí (Bannaí Damhsa)

Tháinig na bannaí damhsa chun cinn sna Stáit Aontaithe ag tús an chéid seo caite, ina measc:  James Morrison Band, The Flanagan Brothers, Dan Sullivan’s Shamrock Band.  Sheinn siad ceol damhsa traidisiúnta, amhráin Ghaelach-Mheiriceánacha (My Irish Molly-o) agus damhsaí Meiriceánacha.  Ní raibh  córas fuaime i gcuid mhaith hallaí agus mar gheall air sin bhí ar na bannaí a bheith iontach láidir leis an  rithim chun tosaigh.  Tháinig uirlisí nua isteach le freastal ar na riachtanais seo – ba é an saxaphone agus an piccolo dhá cheann a úsáideadh ach nár mhair rófhada sa traidisiún. Tugadh drumaí agus banjo isteach agus tá siad ar fáil go fóill inniu sa cheol traidisiúnta.

Mar gheall ar na bannaí damhsa seo i Meirceá tháinig an nós go hÉirinn sna 1920aidí cé nár éirigh siad iontach coitianta go dtí na 40aidí agus 50aidí.  Ba iad na Ballinakill Traditional Players an chéad bhanna céilí a bhí againn sa tír seo agus sheinn siad den chéad uair i 1926 ach tháinig neart bannaí eile chun tosaigh ina dhiaidh sin.  An Tulla Céilí Band agus an Kilfenora Céilí Band dhá cheann acu seo.  D’éirigh an nós seo níos láidre nuair a d’eagraigh Comhaltas Ceoltóirí Éireann comortais do na bannaí.  Tógadh isteach na huirlisí banjo, piano, drumaí (sreang, bloc, dord-druma agus siombal).  Usáideadh an piano cairdín ó Albain agus bhíodh roinnt fidléirí ag seinm chomh maith le seinnteoirí ar fheadóga móra, bosca, banjo, consairtín piano agus drumaí.  Bíonn na bannaí seo ar fáil go fóill inniu ag seinm ag céilithe agus ag damhsaí seit.  Roinnt bannaí atá cáiliúil inniu ná Shaskeen, The Swallow’s Tail agus Templehouse Céilí Band.

Tá sé tábhachtach na bannaí seo a mheas ar a fhoirstineacht don damhsa.  Bíonn stíl ar leith acu nach bhfuil cosúil leis na bannaí traidisiúnta mar go gcaithfidh siad cloí go docht le rithim na ndamhsaí.  Dá bharr seo ní bhíonn an spleodar céanna ag baint leo is a bhíonn ag na bannaí traidisiúnta.

Tháinig meath ar an cheol traidisiúnta sna 30aidí agus 40aidí.  Cosúil leis an Ghaeilge, ceanglaíodh an ceol traidisiúnta in intinn na nÉireannach leis an bhochtaineacht agus leis an neamhlitearthacht.  Ach sna 1950aidí thosaigh athbheochan an cheoil tíre agus is iad na hamhráin tíre is mó a tháinig chun cinn san am seo, ina measc Raglan Road, Scorn Not His Simplicity.  Ba iad na Clancy Brothers, The Dubliners, Johnny McEvoy agus ina dhiaidh sin Christy Moore, na daoine is mó a tháinig chun cinn  san athbheochan seo.  Bailéid is mó a cheoil siad agus tháinig cáil orthu mar go raibh siad le feiceáil go minic ar an teilifís agus le cluinstin ar an raidió.

Tháinig athrú ar mheath an cheoil damhsa nuair a chuir Seán Ó Riada tús le Ceoltóirí Cualann.  Rinne an fear seo (a tógadh i nGaeltacht Chorcaí) iarracht ar stíl cheoil Ghaelach chlasaiceach úr a bhunú.  Ghléas na ceoltóirí i gculaith ag na ceolchoimeacha, mar a bheadh ceoltóirí clasaiceacha iontu.  Chuir sé grúpa le chéile a raibh meascán uirlisí acu, bunaithe ar bhanna snagcheoil, agus sheinneadh na seinnteoirí aonaracha ag pointí éagsúla den cheol.  Roimhe sin bhíodh nós ann do gach duine gach cuid den cheol a sheinm le chéile.  Mheasc sé na huirlisí éagsúla le chéile fosta le huigeacht difriúl a thabhairt don cheol.  Chomh maith leis seo in aon seit amháin thiocfadh le meascán damhsaí a bheith ann, rud a bhíodh an-neamhchoitianta roimhe seo.  Nuair a bhris an grúpa seo suas, tháinig siad le chéile arís faoin ainm The Chieftains gan Seán Ó Riada agus chloígh siad leis an stíl seo.  Cé nár éirigh le Seán O Riada stíl nua a chumadh do na Gaeil, d’éirigh leis tús úr a chur le ceol damhsa taobh amuigh den chomhthéacs damhsa ina mbíodh sé le fáil i gcónaí roimhe sin.
Pop traid

Bhí ceangal díreach ag an cheol traidisiúnta leis an phopcheol trí na bailéid, go háirithe ag grúpaí cosúil le Planxty agus The Bothy Band.  Ba é Planxty an chéad ghrúpa a thóg an ceol go dtí leibhéal níos airde trí chomhcheol níos casta a chur isteach agus trí castacht bhreise a chur sa chóiriú.   Bhí Christy Moore, Dónal Lunny, Andy Irvine agus Liam O’Flynn ina mbaill den ghrúpa seo.  Go minic bheadh trí théaduirlis ag seinm tionlacain agus cuntraphointe leis an fhonn.

Ach ba mhó antionchar a bhí ag an Bothy Band ar an cheol a lean iad.  Bhí Paddy Keenan ar na píopaí uilinn, Matt Molloy ar an fheadóg mhór agus Kevin Burke ar an fhidil sa bhanna seo chomh maith le triúr a sheinn an comhcheol - Dónal Lunny ar bouzouki, Tríona Ní Dhomhnaill ar chlárchruit agus Micheál Ó Domhnaill ar ghiotar.  Bhain siad triail as cóiriú éagsúil den cheol le meascán de na huirlisí ag cruthú uigeachtaí úra agus le béim ar na huirlisí aonair.  Ceann de na tréithe is neamhchoitianta agus is úire san fhuaim seo ná na riffeanna a seinneadh ar an bhouzouki agus ar an ghiotar mar a bheadh ag seinnteoir roc nó pop.  Thaitin an stíl úr seo leis na héisteoirí agus lean go leor bannaí eile an stíl seo:  triúr ag seinm comhcheol agus triúr ag seinm séise.

